
 
 

             ᑐᓴᕋᔅᓴᖅ 
 

ᓄᓇᕗᑦ ᐱᕚᓪᓕᕈᑎᖃᒃᑲᓂᖅᑐᖅ ᐊᖅᑯᑎᒋᓪᓗᒍ ᒐᕙᒪᑐᖃᒃᑯᓐᓂ ᑲᑐᔾᔨᖃᑎᖃᕐᓂᐅᕙᑦᑐᖅ 
 

ᐃᖃᓗᐃᑦ, ᓄᓇᕗᑦ (ᒫᑦᓯ 5, 2010) – ᑲᓇᑕᐅᑉ ᒐᕙᒪᒃᑯᖏᑦ ᒫᑦᓯ 3ᒥ ᑲᑎᒪᕕᒻᒥ ᐅᖃᐅᓯᖏᓐᓂᒃ ᑲᑎᒪᓂᐊᓕᖅᑎᓪᓗᒋᑦ 
ᐅᖃᐅᓯᖃᔪᒻᒪᑕ ᑲᓇᑕ ᐅᑭᐅᖅᑕᖅᑑᓂᕋᖅᑐᒍ, ᐊᒻᒪᓗ ᓱᓕᕗᖔᕈᑎᖃᔪᓪᓗᑎᒃ ᐅᑭᐅᖅᑕᖅᑐᒥᐅᑦ ᓂᐱᖃᕈᓐᓇᓂᕐᓴᐅᖁᓪᓗᒋᑦ 
ᐊᖅᑯᑎᒋᓗᒍ ᓄᓇᕗᒻᒥ ᓯᐊᒻᒪᖅᑎᕆᕙᓪᓕᐊᓂᖅ, ᒫᑦᓯ 4ᒥ ᑮᓇᐅᔭᑦ ᐊᑐᖅᑐᔅᓴᑦ ᐊᑑᑎᓕᓐᓂᒃ ᐊᐅᓚᔾᔪᑎᔅᓴᖃᕐᓂᐊᕐᓯᒪᒻᒪᑕ 
ᓄᓇᕗᒻᒧᑦ, ᐊᒻᒪᓗ ᓇᓗᓇᐃᕈᑕᐅᓯᒪᓪᓗᓂ ᑲᔪᓰᓐᓇᖅᑐᒥᒃ ᒐᕙᒪᑐᖃᒃᑯᓐᓂ ᑲᒪᒋᔭᐅᓪᓗᐊᑕᕐᓂᐊᖅᑐᓂ ᐅᑭᐅᖅᑕᖅᑐᖅ. 
 

“ᒐᕙᒪᑐᖃᒃᑯᓐᓂ ᐅᖃᐅᓯᐅᔪᔪᑦ ᑲᑎᒪᕕᒻᒥ ᑐᓴᕈᒥᓇᖅᑐᓂᒃ ᑐᓴᖅᑎᑦᑎᒍᑎᖃᔪᒻᒪᑕ ᓄᓇᕗᒻᒥᐅᓕᒫᓄᑦ ᑲᓇᑕᒎᖅ 
ᓯᕗᒧᐊᑉᐸᓪᓕᐊᒍᒪᙳᓱᒻᒪᑦ ᓯᐊᒻᒪᖅᑎᕆᓂᕐᒧᑦ, ᓅᑦᑎᓂᕐᒥᒃ ᐊᐅᓚᑦᑎᓂᕐᒥᒃ ᑲᓇᑕᒥ ᓄᓇᕗᒻᒧᑦ, ᑕᒪᓐᓇ ᐱᕕᖃᕈᑎᒋᓂᐊᕋᑦᑎᒍ 
ᑐᑭᑖᕈᑎᖃᖃᑦᑕᓂᕐᒥᒃ ᐊᑦᑐᐃᕙᑦᑐᓂᒃ ᓄᓇᑦᑎᓐᓄᑦ, ᐃᒪᑦᑎᓐᓄᑦ ᑕᒫᓃᑦᑐᓄᓪᓗ,” ᐅᖃᖅᑐᖅ ᓯᕗᓕᖅᑎ ᐋᕆᐊᒃ. “ᓄᓇᕗᑦ 
ᐱᓇᓱᐊᒐᒃᓴᖃᕐᖓᑦ ᐋᔩᖃᑎᒌᑦᑎᐅᓪᓗᑎᓪᓗ, ᐊᒻᒪᓗ ᕿᓚᓈᖅᑐᑕ ᐱᓕᕆᖃᑎᖃᕐᓂᐊᕐᓂᑎᓐᓂᒃ ᑲᓇᑕᒥ ᐊᒻᒪᓗ ᓄᓇᕗᑦ 
ᑐᙵᕕᒃᑯᑦ ᑎᒥᖓᓐᓂᒃ ᓯᐊᒻᒪᖅᑎᕆᓂᖅ ᐊᑐᓪᓚᑦᑖᓕᖁᓪᓗᒍ ᓄᓇᕗᑦᑎᓐᓂ,” ᐅᖃᖅᑐᖅ ᓯᕗᓕᖅᑎ ᐋᕆᐊᒃ. 
 

ᓂᕈᐊᖅᑕᐅᓯᒪᒧᖅ ᑮᑦ ᐲᑕᓴᓐ, ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐅᖃᐅᓯᖃᔪᔪᖅ ᑐᓴᕈᒥᓇᒃᑲᓂᖅᑐᒥᒃ ᒐᕙᒪᑐᖃᒃᑯᑦ ᑮᓇᐅᔭᓂᒃ 
ᐊᑐᖅᑐᔅᓴᖁᑎᖏᓐᓂᒃ. “ᖁᕕᐊᓱᑦᑐᖓ ᒐᕙᒪᑐᖃᒃᑯᑦ ᐃᓕᓴᕐᓯᓯᒪᒻᒪᑕ ᐊᐅᓚᑦᑎᔭᕆᐊᖃᕐᓂᑦᑎᓐᓂᒃ ᑮᓇᐅᔭᓂᒃ 
ᐊᐅᓚᔾᔪᑎᒋᕙᑦᑕᑎᓐᓂᒃ ᐋᓐᓂᐊᖅᑐᓕᕆᓂᕐᒧᑦ ᐊᐅᓚᔾᔭᐃᑲᒻᒪᓂᐊᙱᓪᓗᑕ ᐊᒥᓱᐊᓗᓐᓂᒃ ᑐᓂᔭᐅᕙᑦᑐᓂᒃ ᒐᕙᒪᒃᑯᑎᓐᓄᑦ,” 
ᐅᖃᖅᑐᖅ ᐲᑕᓴᓐ. “ᐅᑕᖅᑭᓂᐊᕋᓗᐊᖅᑎᓪᓗᑕ ᑐᑭᓯᐅᒪᒋᐊᒃᑲᓐᓂᕈᑎᔅᓴᓂᒃ,” ᐅᖃᖅᑐᖅ ᒥᓂᔅᑕ ᐲᑕᓴᓐ, “ᐊᐅᓚᔾᔭᐃᒋᐊᕈᑏᑦ 
ᓇᓗᓇᐃᖅᑕᐅᔪᑦ ᒐᕙᒪᑐᖃᒃᑯᑦ ᑮᓇᐅᔭᓂᒃ ᐊᑐᖅᑐᔅᓴᓂᒃ ᓈᒻᒪᑦᑐᒥᒃ ᐃᓅᓯᓕᕆᓂᕐᒧᑦ ᒪᑭᒪᓇᓱᐊᕈᑎᔅᓴᓄᓪᓗ 
ᐱᑕᖃᖅᑎᑦᑎᓂᐊᕐᖓᑦ ᓄᓇᕗᒻᒧᑦ ᐊᕐᕌᒎᓂᐊᖅᑐᒥ.” 
 

ᐅᖃᐅᓯᐅᒋᐊᒃᑲᓂᕐᓯᒪᒐᓗᐊᖅᑎᓪᓗᒍ ᑕᒪᐃᓐᓂᒃ ᑭᓪᓕᖃᖅᑎᑦᑎᔭᕆᐊᖃᕐᓂᖅ, ᑮᓇᐅᔭᑦ ᐊᑐᖅᑐᔅᓴᑦ ᑲᔪᓰᓐᓇᖅᑐᓂᒃ 
ᑮᓇᐅᔭᖃᖅᑎᑦᑎᒍᑎᖃᖃᑦᑕᓂᐊᕐᖓᑕ ᓄᓇᕗᒻᒧᑦ, ᐱᓗᐊᖅᑐᒥᒃ ᐋᓐᓂᐊᖅᑐᓕᕆᖃᑦᑕᓂᕐᒧᑦ.  
 

“ᐊᑭᖓ ᐋᓐᓂᐊᖅᑐᓕᕆᖃᑦᑕᕐᓂᖅ ᐅᑭᐅᖅᑕᖅᑐᒥ ᐃᓱᒪᒋᓪᓗᒍ, ᖁᔭᓕᓪᓚᕆᑦᑐᒍᑦ ᒪᕐᕉᓐᓂᒃ ᐊᕐᕌᒎᓐᓂᒃ 
ᐅᖓᕙᕆᐊᖅᑕᐅᓂᖓᓂᒃ ᐋᓐᓂᐊᖅᑐᓕᕆᖃᑦᑕᓂᕐᒥᒃ ᐊᐅᓚᐃᓐᓇᑎᑦᑎᓂᕐᒧᑦ ᐸᕐᓇᐅᑦ (THSSI), ᐊᒻᒪᓗᑦᑕᐅᖅ 
ᑲᔪᓰᓐᓇᓂᐊᕐᓂᖏᓐᓂᒃ ᐊᒥᓱᑲᓪᓚᐃᑦ ᐊᓯᖏᑦ ᐋᓐᓂᐊᖅᑐᓕᕆᓂᕐᒨᖓᔪᑦ ᐱᓕᕆᐊᖑᕙᑦᑐᑦ,” ᐅᖃᖅᑐᖅ ᓯᕗᓕᖅᑎ ᐋᕆᐊᒃ. 
 

ᐊᓯᖏᑦ ᑮᓇᐅᔭᑦ ᐊᑐᖅᑐᔅᓴᓄᑦ ᐊᑐᖅᑕᐅᕙᑦᑐᑦ ᐱᓗᐊᖅᑐᒥᒃ ᓄᓇᕗᒻᒥᐅᓄᑦ ᐱᖃᓯᐅᔾᔨᕗᑦ ᐅᑯᓂᖓ: ᑮᓇᐅᔭᒃᑲᓃᑦ 
ᓴᓇᔭᐅᓂᐊᕐᓂᖓᓄᑦ ᖁᑦᑎᑦᑐᒥ ᖃᐅᔨᓴᕐᕕᒃ ᓄᓇᕗᒻᒥ ᓄᓇᓕᓐᓂ, ᐊᒥᓱᕈᕆᐊᖅᑕᐅᓂᖏᑦ ᑮᓇᐅᔭᑦ 
ᐋᖅᑭᒋᐊᖅᑕᐅᓂᐊᕐᓂᖓᓄᑦ ᐱᐅᓯᑎᑕᐅᒋᐊᕐᓂᐊᕐᓂᖓᓄᓪᓗ ᓂᕿᓂᒃ ᑎᑭᓴᐃᖃᑦᑕᕐᓂᕐᒧᑦ ᐊᑐᖅᑕᐅᕙᑦᑐᖅ, ᑮᓇᐅᔭᒃᑲᓐᓃᑦ 
ᐊᓐᓇᔅᓯᒪᔪᓄᑦ ᐃᓕᓐᓂᐊᕆᐊᖅᑎᑕᐅᕙᓚᐅᕐᓯᒪᔪᓄᑦ, ᑮᓇᐅᔭᑦ ᐃᑲᔫᑎᔅᓴᑦ ᓄᓇᓕᓐᓂᑦ ᐊᕙᑎᓕᕆᓂᕐᒥᒃ ᖃᐅᔨᓴᖃᑦᑕᓂᕐᒥᒃ, 
ᐊᒻᒪᓗ ᐊᓯᔾᔩᓂᖅ ᑮᓇᐅᔭᖃᖅᑎᑦᑎᔨᒃᓂ ᑲᑐᔾᔨᖃᑎᒌᓂᒃ, ᐱᔨᑦᑎᕋᐅᑎᖃᕈᓐᓇᖅᑐᑦ ᓄᓇᓕᓐᓄᑦ ᐃᓄᒋᐊᙱᓂᕐᓴᓄᑦ.  
 

“ᐱᓇᓱᐊᕋᔅᓴᕗᑦ ᐱᔾᔪᑎᒋᓪᓗᒍ, Tamapta/ᑕᒪᑦᑕ: ᓯᕗᓂᑦᑎᓐᓄᑦ ᐋᖅᑭᔅᓱᐃᕙᓪᓕᐊᓂᖅ ᑲᑐᔾᔨᓪᓗᑕ, ᖁᕕᐊᓱᑦᑐᒍᑦ, 
ᑲᑐᔾᔨᖃᑎᒌᓐᓂᕗᑦ ᑲᔪᓯᑎᓪᓗᒍ, ᑲᓇᑕᐅᑉ ᒐᕙᒪᒃᑯᖏᑦ ᐃᓕᓴᕐᓯᔪᑦ ᐊᑑᑎᓕᒻᒥᒃ ᐃᑲᔫᑎᖃᖃᑦᑕᓂᑦᑎᓐᓂᒃ ᓄᓇᕗᒻᒥᐅᖑᓪᓗᑕ 
ᑲᓇᑕᒧᑦ ᓄᓇᖃᕐᕕᑎᓐᓄᑦ,” ᐅᖃᖅᑐᖅ ᓯᕗᓕᖅᑎ ᐋᕆᐊᒃ. 
 

### 
ᑐᑭᓯᒋᐊᒃᑲᓐᓂᕈᒪᒍᔅᓯ ᑐᑭᓯᒋᐊᕐᕕᔅᓴᖅ:  
ᐄᒪᓕ ᕗᑦᔅ 
ᑐᓴᕋᔅᓴᓂᒃ ᑎᑎᕋᖅᑎ 
ᓯᕗᓕᖅᑎᐅᑉ ᐊᓪᓚᕝᕕᐊᓂ 
 (867) 975-5059 
 ewoods@gov.nu.ca

 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca. 

